Cerdd newydd neu gwynfan teyrnas Loegr ar drigolion America am eu bod yn gwrthryfela i’w herbyn ar ddull anfoniad mam at ei phlant, yr hon a genir ar Let Mary Live Long.

1.

Ow! f’annwyl blant i, fy nghri sydd dosturus

Neu lwyredd alarus, awch moddus, mae eich mam

Yn cael cam ym mhob cell;

Mae ’mharch i yn y wlad yn rhad, caf anrhydedd

Cyffredin a bonedd, rai llariedd, o’u llys,

Ond amharchus wy’ ymhell;

Magu a wnes blant, rhois fronne yn eu mant er ys mwy na thri chant

O flwydde trwbliaethus, anhunedd fu i’n hynys a chwmbrus o’u chwant,

A chwi mor ddi-foes a droesoch yn groes, mae blinder i’m hoes,

A’r tâl a geir gynta’ gan blant neu gyfnesa’ yw dialeddfa a du loes.

2.

Gwargaled erioed ym mhob oed, ym mhob adeg,

Mae achwynion ychwaneg, maith redeg a throi

Ac ymgloi oddi wrth ein gwlad;

Gwrthod yn daer y Common Prayer dawnus,

Prif lwybyr yr eglwys, awch moddus, i’ch mysg,

Sef dysg ein gwir Dad;

Mynd o bob sir i America dir lle cawsoch yn hir

Arloesi’r anialwch, dihaeddol diheddwch,  mawr gledwch oedd glir;

Heb addysg i’ch plant ond pawb wrth eu chwant, rhai i’r bryn, rhai i’r pant,

Rhai’n Bresbyterian, rhai’n Gwacers a droesan’, anfwynlan iawn fant.

3.

Mi rois wŷr o ddysg i’ch mysg i bregethu

A ddygasid i fyny i dannu gair Duw

I’r rhai a glyw ei air glân;

Heuason’ i’ch gwlad had crefydd a heddwch

A llysie brawdgarwch trwy degwch bob dydd,

Mawr gynnydd fu’r gân;

Mi sefes fel sant yn ymgeledd i’ch plant, mi rois lawer cant 

O wŷr yn eu harfe i’ch cadw â’u cleddydde rhag poene ym mhob pant;

Mi sefes o flaen gwŷr Ffrainc ac Ysbaen heb arnoch chwi ystaen 

Na meddwl trwy gyffro y codech i’m blino na gruddio mo’m graen.

4.

Danfones i chwi ŷd, a’m bryd ar eich maethu,

O Loeger a Chymru, bu dynnu’n dra dwys

Amal gŵys cyn ei gael;

Dôi ymenyn a chaws ar draws yn ddidrosedd,

Bu gledi ar wŷr gwladedd; on’d rhyfedd i’m rhan

Mor fechan yw’r fael?

Haearn a phlwm i’w drin oedd yn drwm, gresynus yw’r swm

A gariwyd tros ddyfnder, o achos eich ffalster tir Lloeger sy’n llwm;

Mi ofynnes i’ch gwlad ychydig wellhad, trwy dwyll a thrwy frad

Dangos eich dannedd a’ch llid a’ch cynddaredd yn bruddedd mewn brad.

5.

Dinistro fy ngwŷr oedd bur i chwi hyd ange

Efo’r gwn ac efo’r cledde y bore yn ddi-bwyll,

Mawr dwyll a fu’r daith;

Lladd gwragedd a phlant, llawer cant yr ydw-i ’n ofni

(’n gelanedd y leni, drygioni drwy gred

Yr ydw-i ’n gweled y gwaith;

Ow! lladd fy holl wŷr trwy nerth plwm a dur, y rhain oedd ichwi yn bur,

Ow! f’offisers mwynion sy a’u gwaed fel lli’r afon, nid cyfion mo’m cur;

Ow! Lloeger dda ei llun, mi a’m llygres fy hun, peth dieithr yw dyn,

Fy ngwir blant anwyla’ sydd yn gwrthryfela fydde tana-i ’n gytûn.

6.

Ow! ’mhlant sy yn fy ngwlad, trwy rad y gwir Iesu

Cydgodwch i fyny i drefnu rhag y drwg

Sydd yn amlwg i ni;

Amddiffyn ein braint rhag haint a blinderoedd

America a’i moroedd, du luoedd di-les,

Eu gwres gwnawn yn gri;

Balch oedd i’n gwawr ymostwng i lawr, gweddïwn bob awr,

Gall Crist roi inni esmwythder yr un fath â llong Peder, mae ei fwynder o yn fawr;

Yn Nuw rhown ein ffydd, yn llawen, yn brudd, trwy ei garu’n ddi-gudd, 

Dilynwn lywodreth yr eglwys lân berffeth, gwasaneth mwyn sydd.

7.

Os yn rhyfel y daw, mae llaw’r Hollalluog

Yn gre’ ac yn drugarog Eneiniog i ni

Rhag cledi yn rhoi clo;

Er sôn am gan mil o’m hepil anufudd,

I’n herbyn drwy waradwydd naws cynnydd nis cân’,

Bydd truan y tro;

Yn Nuw ymgryfhawn bob bore a phrydnawn, fel Joshiwa cawn 

Ei nerth inni yn swcwr, efe ydyw’r rhyfelwr, mwyn deimlwr pob dawn;

Fy mhlant, byddwch bur i’r brenin a’i wŷr, nid all arfe dur

America a’i theulu, hen dwyllwyr, mo’n dallu na’n cefnu mewn cur.

Cynnwys y llyfryn ddwy faled sy’n ymwneud â Rhyfel Annibyniaeth America, ond cyflwynir safbwynt gwrthgyferbyniol yn y ddwy. Llais Lloegr a glywir yn y gyntaf ond llais y tair talaith ar ddeg yng Ngogledd America a oedd yn brwydro am eu hannibyniaeth a glywir yn yr ail (‘Ow! hen dyrnas Loeger sy a’i nifer yn wan’). Y mae’n sicr mai Huw Jones a luniodd y ddwy er mai i ‘a young Man who lives in America’ y priodolir yr ail. Lluniwyd yr ail faled yn 1775 ac ymddengys mai ym mlwyddyn gyntaf y Rhyfel yr argraffwyd y llyfryn.

Cerdd newydd; neu Gwŷnfan Teyrnas Loeger ar Drigolion America, am eu bod yn gwrthryfela i’w herbyn; ar Ddyll Anfoniad Mam at ei Phlant: Yr hon a genir ar, Let Mary live long.

1.

Ow f’anwyl Blant i, fy nghri sydd dosturus,

Neu lwŷredd alarus, awch moddus mae’ch mam,

Yn cael cam ymhob cell;

Mae mharch i yn y wlâd yn rhâd, câf anrhydedd,

Cyffredin a bonedd, rai llariedd o’u llŷs,

Ond amharchus wi ymhell;

Magu a wneis Blant, rhois fronnau yn eu mant,

Er us mwy na thri chant o flwŷddau trwbliaethus,

Anhunedd fu i’n hynus a chwmbrus iw chwant,

A chwi mor ddi foes, a droesoch yn groes,

Mae blinder i’m hoes, ar tâl a geir gynta

Gan Blant neu gyfnesa, iw dialeddfa a du loes.

2.

Gwarr galed erioed ymhob oed, ymhob adeg,

Mae achwŷnion ychwaneg, maith redeg a throi,

Ag ymgloi oddiwrth ein gwlâd,

Gwrthod yn daer y Common Prayer downus,

Prîf lwŷbur yr Eglwys awch moddus eich mysg,

Sef dysg ein gwîr Dâd;

Mynd o bob Sir i America dîr,

Lle cowsoch yn hîr arloesi yr anialwch,

Du haeddol di heddwch, mawr gledwch oedd glîr;

Heb addysc i’ch plant, ond pawb wrth eu chwant,

Rhai i’r brynn, rhai i’r pant, rhai yn Bresbyterian,

Rhai’n Quacers a droesan anfwŷlan iawn fant.

3.

Mi rois wŷr o ddysg i ch mysg i bregethu

A ddygasid i fynu i danu gair Duw,

I rhai a glyw ei air glân,

Haeason i’ch gwlâd hâd crefydd a heddwch,

A llysiau brawdgarwch trwy degwch bob dydd:

Mawr gynydd fu’r gân,

Mi sefais fel sant yn ymgeledd i’ch plant,

Mi rois lawer cant o wŷr yn eu harfe

I’ch cadw a’u cleddydde rhag poene ymhob pant;

Mi sefais o flaen gwŷr Ffraingc ag Yspaen,

Heb arnochwi ystaen na meddwl trwy gyffro

Y codech i’m blino, na gruddio mo’m graen.

4.

Danfonais i chwi ŷd, am brŷd ar ’ich maethu,

O Loeger a Chymru, bu dynnu’n dra dwys

Amal gwys cyn ei gael,

Doe y menyn a chaws ar draws yn ddi drosedd,

Bu gledi ar wŷr gwladedd ond rhyfedd i’m rhann,

Mor fechan iw’r fael,

Haiarn a phlwm i’w drîn oedd yn drwm,

Gresynnus iw’r swm a gariwyd tros ddyfnder,

O achos eich ffalster, tir Lloeger sy’n llwm;

Mi ofynnais eich gwlâd ychydig wellhâd,

Trwy dwyll a thrwy frâd dangos eich dannedd,

A’ch llîd a’ch cynddaredd yn bruddedd mewn brâd.

5.

Dinistro fy ngwŷr oedd bur i chwi hyd ange

Efo’r gwnn ag efo’r cledde y bore yn ddi bwyll,

Mawr dwyll a fu’r daith,

Lladd gwragedd a phlant, llawer cant yr ydwi’n ofni

A’n gelanedd y leni, drygioni drwy grêd,

Yr ydwi’n gweled y gwaith,

Ow! lladd fy holl wŷr trwy nerth plwm a dûr,

Y rhain oedd ichwi’n bûr, ow fy Offisers mwŷnion,

Sy a’u gwaed fel lli’r afon, nid cyfion mo’m cûr;

Ow Lloeger! dda ei llun, mi a’m llygrais fy hun,

Peth dieuthr iw dŷn, fy ngwîr blant anwŷla

Sydd yn gwrthryfela, fydde tana i’n gyttun.

6.

Ow Mhlant! sy yn fy ngwlad trwy râd y gwîr Iesu,

Cyd godwch i fynu i drefnu rhag y drŵg,

Sydd yn amlwg i ni,

Amddiffyn ein braint rhag haint a blinderoedd,

America ai moroedd du luoedd, di lês,

Eu gwrês gwnawn yn gri,

Balch oedd ein gwawr, ymostwng i lawr,

Gweddiwn bob awr, gall Crist roi i ni esmwŷthder,

Yr un fath a llong Peder, mae ei fwŷnder o’n fawr,

Yn Nuw rhown ein ffydd, yn llawen, yn brudd,

Trwy ei garu’n ddi gudd, dilynwn lywodreth

Yr Eglwys lân berffeth, gwasaneth mwyn sydd.

7.

Os yn rhyfel y daw, mae llaw’r Hollalluog

Yn gre ag yn drugarog, eneiniog, i ni,

Rhag cledi yn rhoi clo,

Er sôn am gan mîl o’m heppil anufudd,

I’m herbyn drwy wradwydd naws cynnydd nis cân,

Bydd truan y tro,

Yn Nuw ymgryfhawn, bob bore a phrydnhawn,

Fel Joshua cawn ei nerth i ni’n swccwr,

Efe ydiw y rhyfelwr, mwyn deimlwr pob dawn,

Fy mhlant, byddwch bur i’r brenhin ai wŷr,

Nid all arfau dur America ai theulu

Hên dwŷllwyr, mo’n dallu na’n cefnu mewn cur.

Hugh Jones, o Langwm

Y testun

Nid oes dyddiad ar yr wynebddalen. Gwelir y dyddiad 1775 ar ddiwedd yr ail faled yn y llyfryn.

